WATAALAMU WA KUDHIBITI PANYA WAWASILI KIBITI

TAYARI KWA KUKABILIANA NA  MLIPUKO WA PANYA WAHARIBIFU WA MAZAO.

17.11.2023.

Ikiwa ni takribani wiki mbili tangu kutokea kwa mlipuko wa panya wanaovamia na kuharibu mazao mashambani  Wataalam wa kilimo kutoka kituo cha kuthibiti panya Morogogo wamewasili wilayani Kibiti katika kitongoji Cha bumba tayari kwa kukabiliana na  panya hao katika vijiji vyote vilivyoathiriwa.
Mara baada ya kuwasili katika kitongoji Cha Bumba, Mtaalam wa kuthibiti panya Juma Ramadhan Lusindu aliwaelekeza wananchi kuwa panya hao hudhibitiwa kwa kutumia sumu maalum inayochanganywa kwa pumba dagaa na mafuta ya kupikia kisha kutegeshwa mashambani majira ya saa 12 jioni ambapo ni muda mzuri kwa panya hao kutoka kuweza kujitafutia chakula.
Vilevile Lusindu alisema vyombo vya kuchanganyia sumu hiyo ni mifuko ya nailoni itakayofungwa vizuri na kuhakikisha kuwa hewa haiingii katika sumu hiyo na kisha kuhifadhi katika sehemu isiyopitisha hewa wala unyevu.
Aliendelea kufafanua kuwa Vifaa vitakavyokuwa vimetumika kuchanganyia na kuhifadhi sumu hiyo baada ya zoezi kukamilika vinatakiwa kuteketezwa huko huko shambani visifikishwe nyumbani na kwa tahadhali zaidi mifugo yeyote isiguse kilichogushwa na panya kwa sababu sumu yake ni kali na huathiri mpaka mlaji wa tatu na kumdhuru.
Hata hivyo Mtaalam Abdallah Bamba yeye aliwaelekeza wananchi  kuwa utaratibu wa kuweka sumu mashambani ni kila baada ya hatua kumi kwenye mipaka yote na ndani ya shamba kwa kutumia kipimo cha ganda la kiberiti.
Aidha Mkuu wa Wilaya ya Kibiti Kanali Joseph Kolombo ameishukuru Serikali ya awamu ya sita kwa umakini mkubwa unaojali wananchi wake kwani, baada ya kutoa taarifa kuhusu mlipuko huo, tayari Wataalam wamefika hivyo amewataka wananchi kushirikiana kwa karibu na wataalam hao ili kuweza kuwadhibiti na kuwatokomeza panya hao waharibifu.
Pia Kanali Kolombo amefafanua kuwa jumla ya hekari 12,591 hususani za mazao ya mahindi zimeharibiwa katika Kata za Mtawanya, Mlanzi, Mahege, Dimani, Mtunda, Mwambao, Mchuckwi, Bungu na Kibiti.

Mbali na ujio wa wataalam hao, Mkuu huyo wa Wilaya amezungumza na kusilikiza kero za  wakazi wa Bumba na kisha kuahidi kuzifanyia kazi, ikiwa ni pamoja na kutoa sh. 50,000 kwa ajili ya kununulia Luku ili kusukuma na kupandisha maji kutoka msikitini kwenda Zahanati.
Kero na changamoto zilizotolewa na wananchi hao ni ukosefu wa nyumba ya watumishi zahanati ya Bumba, Ofisi ya walimu shule ya Msingi Bumba,, upungufu wa vyumba vya madarasa, Barabara na changamoto nyingine ikiwa ni utaratibu wa kujiunga na bima ya afya.
Naye Diwani wa kata ya Mtawanya Malela Tokha amemshukuru Mkuu wa Wilaya kwa kazi  nzuri anayoifanya, kwani baada ya kutoa tu taarifa nayeye alikitoa taarifa haraka mkoani na Sasa tumepokea wataalam wa kutokomeza panya hawa waharibifu.
